
Мӑшйайән уԓты ǒт 

Ими рат тўтәԓ хǒща, Най имеԓ хǒща вана њǒхԓәс… кўрӈәԓаԓ хӑщ 

вехәњԓәсӈән. Ин хǒты нэмәԓт ӑнт йастәман шӑншән керԓәты ‒ щит йǒращты, 

ӑнт эвәԓты. Рат хӑрәԓ пеԓа хурыйман ӑӈкәрмәс. Тўт лавәм уԓ пеԓа? Пǒтәрт 

каша тўт ӑԓты ‒ щит ӑнта щи шай йиӈк кавәрттыйа ӑԓты…  

Сорәм варәс нўв шўкийэт пусәӈԓы нǒх щи вўщемәсәт. Ин ими ӑнт 

тэрмаԓәман, мǒркемән уԓман ващ уӈхәӈ йўх шупәт тўта пǒнтсәԓԓы. Тўт сўԓтәм 

нǒхԓы пеԓа кўрәман мӑнәԓ. Щиӈәнща, щащԓы питәм йошӈәԓаԓ шаншǒха 

пǒнман, ин имев иԓ опсәс. Иԓ опсәм лотәԓән щи уԓты нуптәԓ оԓӈәтса, пǒра 

йǒхәттыйән, щита щи ԓыԓәԓ сǒхнәпәԓ.  

‒ Йасәӈ тӑйԓәм, ‒ шитаманшәк йастәс. Так тўрән њухмәс, ищи па 

уйәтԓәԓԓы, атәм нǒмәс тӑйты век ӑнт рӑхәԓ.  

‒ Па нӑӈэн ӑнт ӑԓԓэм. Па хун йошӈәԓам нӑӈ эԓэн хǒща хӑнәпԓәӈән, 

сэмӈәԓамән нӑӈэн кӑншԓәм… 

Тўт хошәм рўв веншәԓ хǒща хӑщ ӑнт хойәԓ. Нǒпсәԓ такмәс. Ǒхәԓ нǒх ӑнт 

аԓәмман, ин ими йэԓԓы пǒтәртәԓ:  

‒ Нӑӈ веншэна и сэм йиӈкем ӑнт рӑкәнәԓ. Атәм йасӈа ӑнт пайәтԓэм, ӑнт па 

мўԓԓэм. Тӑԓта йэԓԓы па нэ йошән уԓԓән. Щишән щи ма ин тӑта… па щи урәӈән 

туп хун, ‒ тэрмаԓәман хǒтащ йастәс. Ԓўв шаншǒха опсәс, ǒхәԓ вǒԓԓы иԓ 

њўрман. Най имеԓ ‒ йэмәӈ. 

‒ Ма пойәкщәԓәм, ǒх пǒнԓәм.  

